
ҚҰС ЕТІН ӨНДІРУ КЕЗІНДЕ САПАСЫН КӨТЕРУ ЖӘНЕ
ШЫҒЫНЫН АЗАЙТУ ЖОЛДАРЫ

Сабырова М.

Құс өндірісі және өңдеу ауыл шаруашылығындағы құстарды ұша, ұша
бөліктері және әртүрлі сүйексіз ет өнімдеріне, яғни жылумен өңдеуге дайын қылып
айналдыру үшін тағайындалған өзара байланысқан бірнеше кезеңдерден тұрады.
Тамақ өнімдерінің сапасы ретінде құс етінің бұлшық ет тіндерінің артықшылығы –
оларды етке айналдыру үрдісінде бұлшықетте жүретін химиялық, физикалық және
құрылымдық өзгерістерге байланысты. Құс өндірісі кезінде сояр алдындағы
факторлар тек бұлшық ет  салмағының өсуіне ғана емес, оның даму дәрежесі мен
құрамына да әсерін тигізеді, ол оның сою барысындағы құстың жағдайын анықтауға
мұмкіндік береді. Осылайша,құстың сояр алдындағы және сойғаннан кейінгі
жағдайы ет сапасына тікелей байланысты.

Құс етінің құрамында көп мөлшерде толыққұнды биологиялық ақуыздар,
жоғары калориялы және дәмді қасиетке ие жеңіл қорытылатын майлар бар. Құс
етінің қорытылуы жануар етіне қарағанда жеңіл өтеді.

Құс етінің химиялық құрамы оның жасына, қоңдылығына, тұқымына, ұстау
жағдайы мен азықтандырылуына тікелей байланысты. Тауықтың және
күркетауықтың етінде ақуызы – 22-24%, ал қызыл етінде – 20-23%. Ақуыз
құрамындағы азотты экстрактивті ақуызды емес креатин заттары қызыл етке
қарағанда, ақ етте 1,5-2 есе көп [1].

Құс етінде полиқанықпаған май қышқылдары сиыр және қой еттеріне
қарағанда 3-5 есе көп. Минералды заттардың ішінде құс етінде калий, натрий,
кальций, фосфор, темір,т.б. тұздары болады. Экстрактивті заттар құс етінде мал
етіне қарағанда көбірек болады. Құс етінің құндылығы 100 г шаққанда 110-250 ккал
құрайды [2].

Флетчер ұсынған жіктеуге сәйкес ет сапасына әсерін тигізетін сояр алдындағы
факторларды екі түрге бөлуге болады: жалғастырушы және қысқа уақыт әсер ететін.
Жалғастырушы әсер ететін факторлар құсқа тұрақты түрде оның барлық
тіршілігінде – генетикалық және физиологиялық ерекшеліктеріне, қоректену
режимдері мен рациондарына, өткінші ауруларына және күту жағдайына әсер ететін
қысқа мерзімді факторлар құс өмірінің соңғы 24 сағатында әсер етеді. Оларға
жататындар:  сояр алдындағы ұстау, тасымалдау, өнеркәсіпте ұстау және сою.

Сояр алдында ұстаудың мақсаты - өңдеу барысында ұшаның ластануынан
сақтауда маңызды болып келетін максималды түрде құс шегін босату. Құсты сояр
алдында ұстау кезінде тамақтандырмайды және  су да бермейді. Тамақтық
ашығудың ұзақтығы – маңызды параметр, себебі ол ұшаның бүлінуіне, өнімнің
шығымына, шығынның өсуіне өңдеу тізбектерінің әсерлі жұмысына, сонымен
қатар, өнім сапасы  мен қауіпсіздігіне әсер етеді [3].

Құстың және олардың тіндерінің физиологиялық реакциясы өнім сапасына
кепілділік беру үшін маңызды. Өнімнің сапасына қатар, оның өнімділігі де маңызды
рөл атқарады [4].

